
సీ. ఇరుగింటిదయ్యంబు పొరుగింటికినిగూబ

యెదురింటివారల కెదురుచుక్క

వాడకుఁబగ యూరివారలతలనొప్పి

పెంపుడుకూఁతుండ్ర పెద్దపిడుగు

పరదేశులకుఁ బులి బాఁపలగాలంబు

యాచకకోటుల కాసవిఱుపు

దాసర్లమిత్తి సన్న్యాసుల తెరబొమ్మ

జోగిజంగాలకు సొంటికొమ్ము

తే. పాఠకులకొట్టు నట్టువపాలియదురుఁ

గ్రోవి భరతంపుటయగారి గుండెదివులు

బట్టువాకట్టు బవనీలపాముకూన

యనఁగ విఖ్యాతిఁ గాంచు నాయాఁడుఁగూచి. 20



సీ. గూనివీఁ పనరాదు కోలమూతినిజాఁచుఁ

గొడిపెమో మనరాదు గొడఁగసాగు

బాకిమో మనరాదు పగసాటి బెదరించు

నొంటిప ల్లనరాదు కంటగించు

నరవెండ్రు కనరాదు నాఁడెల్ల జగడించు

వాటుగా లనరాదు చేటుఁదెచ్చుఁ

జెవు డనఁగారాదు చేట యెత్తుకవచ్చు

గ్రుడ్డిక న్ననరాదు గొట్టుసేయు

తే. వెఱ్ఱి యనరాదు పైఁబడి వెక్కిరించు

గామి డన రాదు మొగమున గంటువెట్టు

పెంకి యనరాదు వట్టిగుంపెనలు సేయు

ముద్ది యనరాదు గ్రుద్దు నయ్యెద్దుమొద్దు. 21

